REZIME RADA


Prilikom rada sa radioaktivnim materijalima, bilo u laboratorijama ili industrijskim procesima, nastaje otpad i neophodna je stroga kontrola tokova tog otpada, da bi se spriječila kontaminacija životne sredine. Da bi sistem upravljanja takvim otpadom na dugoročnom planu zadovoljavajuće funkcionirao, neophodno je osigurati njegovu održivost u svakom smislu tog pojma.


Mogućnosti za unaprjeđenje održivosti sistema upravljanja radioaktivnim medicinskim otpadom, kao i sistema monitoringa na Odjeljenju Nuklearne medicine Univerzitetskog kliničkog centra (UKC) Tuzla predmetom su ovog magistarskog rada.


Te su mogućnosti istraživane kako u in vivo, tako i u in vitro sekcijama. In vivo označava specijalistički rad sa pacijentima i određivanje daljeg tretmana, a in vitro rad na laboratorijskoj dijagnostici.


Različite podkategorije radioaktivnog otpada se tretiraju na dva principijelno različita načina: koncentrisanjem ili razblaživanjem. Izbor postupka za tretiranje radioaktivnog otpada zavisi od agregatnog stanja, nivoa aktivnosti (specifične aktivnosti), radiotoksičnosti nuklida i zapremine otpada, a znatan je uticaj i ekonomskih faktora. Međutim, još uvijek nije omogućena adekvatna kontrola i monitoring radioaktivnih voda u recipijentima kao i  eventualno korištenje čvrstog otpadnog ostatka.


Pošto za čovjekovu okolinu i zdravlje najveću opasnost predstavlja radioaktivni tehnecij 99Tc, koji se dobija kao izotop elucijom molibdena kroz kolonu generatora, istraživanje je bazirano na njegovom monitoringu, od prijema pa do skladištenja, te na razmatranju odnosa prema pacijentima koji su primili radioaktivne  doze, kao i monitoringa okoline. 


Konačno, date su i preporuke mogućnosti za smanjivanje stvaranja radioaktivnog otpada na samom mjestu nastanka i za sigurniji rad, uz puni respekt prema relevantnoj legislativi, propisima i standardima.

